Bituamba ne, Katuena ne mibi, tudi tudidinga, ne bushuwa kabuena munda

muetu. Bituatonda mibi yetu, Yeye udi wa kueyemenyibua ne udi ne

buakane bua kubuikidila mibi yetu, ne bua kutulengeja ku malu mabi onso.
(1 Yone 1:7-9)

Munya wa tshiendelele mu musoko wa Nzambi

Mulawu kawena wikalaku kabidi; nkuasa wa butumbi wa Nzambi ne wa
Muana wa Mukoko neikalemu; ne bapika bende nebamukuatshile
mudimu; ne nebamone mpala wende; ne dina diende nedikale pa mpala
pabo. Kakuena kuikala butuku kabidi; ne kabena bakengela dinkenka dia
muinda, nansha munya wa diba; bualu bua Mukelenge Nzambi
neabatemene; ne bobo nebakokeshe tshiendelele.

Tangila, ndi ndua lubilu; ne difutu dianyi didi nanyi, dia kupingashila kudi
muntu ne muntu, bu mudi mudimu wende. Disanka didi kudi badi buvua
mayeka abo, bua bobo bikale ne bukokeshi bua kuluabo ku mutshi wa
muoyo, ne bua kubuela ku bibi munda mua musoko.

(Buakabuluibua 22:3-5,12,14)

Munya wa Nzambi
Nzambi ... utume munya webe ne bushuwa buebe kumpala kuebe;
bindombole, binfile too ne ku mukuna webe wa tshijila, ne ku muaba webe
kuudi mushikame.

(Musambu 43:3)

Nzambi, ke mudi luse luebe lujalame luikale lua mushinga mukole! Bana
ba bantu badi banyemena muinshi mua mundidimbi wa mapuapua ebe.
Badi bukuta ne bintu bia many! bikumbana bia mu nzubu muebe, wewe
udi ubanuisha ku musulu wa masanka ebe. Kuudi wewe kudi mushimi wa
mayi a muoyo; mu munya webe, tudi tumona munya.

(Musambu 36:7-9)

Yesu Kilisto udi Munya Mulelela
Ku tshibangidilu Diyi diakadiku, Diyi diakadi ne Nzambi, Diyi diakadi
Nzambi. Munda muende muakadi muoyo; muoyo awu wakadi munya wa
bantu. Munya udi utema mu midima, kadi midima kayakautamba bukole.
Munya mulelela wakadiku, wakadi ulua pa buloba, utemena bantu bonso.
Yeye wakadi pa buloba, buloba buakafukibua kudiye, kadi ba pa buloba
kabakamumanya. Wakalua kudi bintu biende, kadi bantu bende mene
kabakamuitabuja.
Yeye wakapa bonso bakamuitabuja bukole bua kuluabo bana ba Nzambi,
bobo mene badi bitabuja dina diende; bakadi kabayi baledibue kudi mashi,
anyi kudi disua dia mubidi, anyi kudi disungula dia muntu, kadi
bakaledibua kudi Nzambi.

(Yone 1:1-5,9-12)

Yesu wakamba ne, Nakulua pa buloba bu munya, bua yonso
wangitabuja kashadi blende mu midima
Bualu bua Nzambi wakatamba kusua ba pa buloba, yeye wakabapa
Muanende umuepele mulela bua muntu yonso wamuitabuja kafu biende,
kadi ikale ne muoyo wa tshiendelele. Nzambi kakatuma Muana wende pa
buloba bua kulumbuluisha ba pa buloba, kadi bua ba pa buloba
basungidibue kudiye. Kabena balumbuluisha wamuitabuja, kadi bakumana
kulumbuluisha wapidia kuitabuja, bualu bua kakitabuja dina dia Muana
umuepele mulela wa Nzambi.
Etshi ntshilumbu tshia bantu ne, Munya wakalua pa buloba, kadi bantu
bakasua midima, kabakasua munya, bua bienzedi biabo biakadi bibi.
(Yone 12:46. 3:16-19)

Bena Kilisto badi Bana ba Munya
Diambedi nuakadi midima, kadi katataka nudi munya mu Mukelenge;
endayi bienu bu bana ba munya ... kanuikadi ne buobumue ne midimu
mienza mu midima idi kayi ikuama mamuma mimpe; kadi nubatuishe bua
mianda eyi. Bualu bua malu adibo benza mu musokoko adi atufuisha
bundu bituaamba.
Malu onso, pabatuishabo bua malu aa, adi amueneshibua ku munya; bualu
bua bualu buonso bud! bumueneshibua budi bulua munya. Bua bualu ebu
Nzambi udi wamba ne, Tabala, wewe udi mulale tulu, bika ku lufu, ne
Kilisto neakutemene. Nunku nudimuke bienu bu munudi nuenda; kanuendi
bu badi kabayi ne meji, kadi nuende bu bena meji; nudisumbile tshikondo
patshiditshiku tshia kuenzamu malu mimpe, bualu bua matuku adi mabi.
Nunku kanuikadi bu bapote, kadi nujingulule mudi disua dia Mukelenge.
(Efeso 5:8-17)

Nenyemene mu njila wa mikenji yebe, pawadiundisha mutshima wanyi.
Diyi diebe did! muinda ku makasa anyi ne munya muteme mu njila wanyi.
Kubulula kua meyi ebe kudi kutemeshila bantu munya.

(Musambu 119:32,105,130).

Munya udi ne buobumue kayi ne midima?

Lekelayi kulamakajibua ne badi kabayi bena ditabuja bu badi kabayi
bakanangane; bua buakane budi ne bulunda kayi ne bualu bubi; anyi
munya udi ne buobumue kayi ne midima? Ne Kilisto udi ne diyi dimue ne
Beliyala kudi kunyi; anyi muena ditabuja udi netshitupa kayi ne udi kayi
ne ditabuja? Ntempelo wa Nzambi udi upunga diyi kayi ne mpingu? Bualu
bua tuetu tudi bu ntempelo wa Nzambi udi ne muoyo, bu muakamba
Nzambi ne, Nengikale munda muabo; nengendakane munda muabo;
nengikale Nzambi wabo ne bobo nebikale bantu banyi.

Nunku umukayi munkatshi muabo, nuikale batapuluke, bu mudi
Mukelenge wamba; kanulengi tshintu tshibipa, ne meme nennuitabuje,
nengikale kunudi bu Tatu, ne nuenu nenuikale kundi bu bana balume ne
bana bakaji, mudi muamba Nzambi wa Bukole Buonso.

(2 Kolinto 6:14-18)

Bituenda mu Munya
Bituenda mu munya, bu mudiye mu munya, tudi tuikalangana ne
buobumue, ne mashi a Yesu, Muanende, adi atulengeja ku mibi yonso.



